PRESIDENTS VERSLAG 2010

Dit is vir my ‘n voorreg om aan u my eerste Presidentsverslag voor te hou. Toe ek verlede jaar verkies is as President van hierdie genootskap was dit vir my ‘n eer en ‘n voorreg om in diens te wees van die ras wat ek as klein kind leer lief kry het. Ek was vasberade om my beste te gee en die genootskap te lei tot verdere hoogtes. Sommer met die intrapslag was daar probleme gewees. By hierdie probleme sal ek netnou in detail stilstaan. Verdere probleme het gevolg en ek het gaan stilsit en my self die vraag afgevra wat die onderliggende rede was vir hierdie probleme. My atwoord was eenvoudig – MENSE. Mense was die probleem. Daar is ‘n groot stuk profesionele jaloesie in hierdie genootskap. Moet egter nie sleg voel nie, dit is die probleem reg deur die veebedryf, mense wat nie die son kan sien skyn oor sy mede teler nie. Dit lyk vir my ons het vergeet wat die hoofrede is hoekom ons hier is – DIE WALLIESE PONIE & COBS.

Kom ons staan stil en kyk wat het die jaar vir ons opgelewer. Kom ons begin sommer met die onaangenaamhede en dan sal ons afsluit met die lekker en goeie dinge binne die genootskap. Daar was ‘n mosie ingedien op die vorige JAV dat die vergadering nie konstitusioneel was as gevolg daarvan dat die kennisgewings nie betyds aan lede gestuur is nie. Na ‘n lang debat, en ‘n vergadering tussen myself, Mnr Gustav Karlsson (wat die mosie ingedien het), Dr Pierre van Rooyen (Hoofbestuurder van SA Stamboek) en die registarteur van veeverbetering Mnr Joel Mamabolo, is daar besluit op die volgende:

1. Die AJV was ongrondwetlik

2. Die verkiesing van die Raad sal staan aangesien dit die funksionering van die genootskap beinvloed

3. Alle punte wat bespreek was tydens die JAV sal oorstaan na die 2010 AJV toe.

Dit is dan ook waar ons nou vannaand is. U sal merk dat verlede jaar se punte op hierdie agenda is.

Daar is ook ‘n amptelike klag by die Raad ingedien teen een van die lede van hierdie genootskap. Die Raad het besluit om ‘n dissiplinere tribunaal aan te stel om die saak te hanteer. So het Mnr Gustav Karlsson dan ook voor die tribunaal verskyn. Die klag teen hom was dat hy die genootskap in onguns gebring het deur sy optrede. Die tribunaal en hom onskuldig bevind op hierdie aanklag en daar is dan ook geen aanbevelin aan die raad gemaak in die verband nie. Ek hoop van harte dat ons hierdie twee sake nou agter ons kan sit en op die positiewe fokus.

Die 2009 Nasionale Kampioenskappe was dan ook weereens die hoogte punt van die Walliese ponie kalender vir die jaar. Daar was 190 ponies ingeskryf deur 41 vertoners. Die ryklasse was, soos in die afgelope jare die geval, weereens die groot trekpleister vir die skou. Dit is kommerwekkend om te sien dat ons teelklasse nog altyd minder en minder inskrywings trek. Nog ‘n bron van kommer is dat, myns insiens, die beste tuigperde nie aan hierdie kampioenskappe deelneem nie. Dit vat egter niks weg van ons Kampioene van laasjaar nie, ek dink ons gaan Oom Boy se twee withingste mis vanjaar. Ek is bly om te sien dat daar vanjaar van ons Kaapse vriende hier is met hulle tuig ponies. Ek hoop dat ons in die toekoms baie meer van hulle gaan sien.

Daar is verskeie streekskoue gehou en dit kan met trots gese word dat die Walliese Ponies in al die streke (behalwe die Vrystaat en Natal) die vaandel hoog gehou het op alle skoue. In die Suid-Kaap is die Walliese Ponie ‘n algemene gesig op al die Landbouskoue en hier wil ek graag die genootskap se dank uitspreek teenoor ons lede in hierdie streek. Ek was bevoorreg om die Oos-Kaap Kampioenskappe te Cradock te kon bywoon en ek kan met trots se dat die Walliese ponie hom knap van sy taak gekwyt het tussen al die ander “grand” perderasse. Die Noordelike streek moet nie nou dink ek skeep julle af in die verslag nie. Ek dink dit kan met reg gese word dat dit die mees aktiefste streek in die land is. As ek met Sue praat dan is sy by ‘n skou, dit moet ongelooflik wees om al hierdie geleenthede te kry om jou ponies te kan ten toon stel. ‘n Hoogtepunt in hierdie streek was gedurende Horse of the Year waar Walliese Ponies (Suiwer & Deelgeteeld) vier van die vyf interras kompetisies gewen het en Reserwe was in die vyfde een.

Die Raad het drie vergaderings gehad in die afgelope jaar. Ek dink, van u mag van my verskil, een van die positiewe veranderings is die publisering van ‘n opsomming van die notule van die vergaderings. Hierdie het wye reaksie uitgelok. Ek wil ook dan van die geleentheid gebruik maak om verskoning aan te bied aan die persone wat voel dat hulle deur hierdie aksie benadeel of te nagekom is. Dit was nie die doel van die Raad nie, maar slegs om totaal deursigtig te wees. Ons het ook ongelukig ‘n bedanking van ‘n Raadslid gehad. Dit was jammer om van Jean afskeid te neem, ons respekteer egter haar besluit en bedank haar vir haar bydrae tot die Raad en nog meer haar bydrae tot die bevordering en uitbouing van die Walliese Ponie & Cob in Suid-Afrika.

Die genootskap se finansies is gesond. Soos u kan sien uit die finasiele sate is daar ‘n positiewe balansstaat asook ‘n aanvaarbare inkomstestaat. Dit is egter niks om oor opgewonde te raak nie. Die genootskap se finansies is op ‘n mespunt gebalanseer en daar sal in die volgende jaar baie mooi hierna gekyk moet word. Die grootste bron van kommer is nog steeds persone wat nie hulle rekeninge betaal nie. Die Raad het ook dan nou ‘n besluit geneem dat geen dienste gelewer sal word vir persone wat se rekening vir langer as 90 dae uitstaande is nie. Indien ‘n persoon deur die Raad as ‘n swak betaler geidentifiseer is, sal daar geen dienste aan hom gelewer word alvorens daarvoor betaal is nie.

Die genootskap verwelkom ook dan 104 nuwe vullens vir 2009 en 22 nuwe lede. Dit is dan ook met leedwese dat die genootskap verneem het van die heengaan van Phillip Katz, Susan Hoffmeyer en Dennis Cook in die verloop van die jaar. Die raad se meegevoel gaan uit aan die naasbestaandes.

Ek wil dan nou afsluit met die volgende:

“Mense wat net in hulle self toegedraai is, maak baie klein pakkies.” Erma Bombeck
